
Numri i lëndës: 2023:171682 

Datë: 05.02.2024 

Numri i dokumentit:     05283596 

                            P.nr.660/2023 

 

NË EMËR TË POPULLIT 

 

GJYKATA THEMELORE NË GJILAN-Departamenti i Përgjithshëm përmes gjyqtarit të 

vetëm gjykues Rilind Sermaxhaj, me pjesëmarrjen e bashkëpunëtores profesionale Shqipe 

Kastrati, në çështjen penale kundër të pandehurit L.N nga Gostivari, Republika e Maqedonisë 

së Veriut, për shkak të veprës penale rrezikimi i trafikut publik nga neni 370 paragrafi 8 lidhur 

me paragrafin 6 dhe 1 të KPRK-ës, të cilin sipas autorizimit e mbron avokati Faton Lakna nga 

Gjilani, duke vepruar sipas aktakuzës së Prokurorisë Themelore në Gjilan me numër 

PP.II.nr.1249/2023, të datës 05.09.2023, pas mbajtjes së seancës dëgjimore lidhur me pranimin 

e marrëveshjes mbi pranimin e fajësisë me datë 31.01.2024 në të cilin kanë prezantuar 

prokurori i shtetit Adnan Hajdari, i pandehuri i lartcekur së bashku me mbrojtësin e tij mori 

dhe publikisht shpalli, ndërsa me datën 05.02.2024 përpiloi këtë: 

 

AKTGJYKIM 

 

I pandehuri L.N, nga babai S, dhe nëna M, e lindur H, i lindur me datë ...në Gjermani, ndërsa 

me vendbanim në ...Gjermanisë dhe në lagjjen “....” të qytetit të Gostivarit në Republikën e 

Maqedonisë së Veriut, i pa martuar, nxënës i shkollës së mesme, i gjendjes së mesme 

ekonomike, shqiptar, shtetas i Gjermanisë, identifikuar me numër personal .....të lëshuar nga  

shteti i Gjermanisë, 

 

ËSHTË FAJTOR 

 

Sepse më datë  08 gusht 2023, rreth orës 13:30 minuta, në rrugën “....”, në Gjilan, ka rrezikuar 

trafikun publik duke vënë në rrezik jetën e njerëzve dhe pasurinë e tyre, në atë mënyrë që duke 

drejtuar automjetin e markës G.... me tabela të regjistrimit...., nga pakujdesia dhe në 

kundërshtim me nenin 53 paragrafi 1 të Ligjit për Rregullat e Trafikut rrugor, nuk e përshtat 

shpejtësinë dhe kushtet e rrugës, merr përparësinë e kalimit në vendkalim për këmbësorë dhe 

godet të dëmtuarën S.S ku e njëjta ishte duke kaluar rrugën në atë moment kritik nga ana e 

djathtë në anën e majtë, ku më pas i pandehuri vazhdon në anën e majtë dhe e godet shtyllën e 

ndriçimit publik pronë e Komunës së Gjilanit, dhe si pasojë e kësaj  nga lëshimet e 

lartpërmendura të pandehurit,  përveç dëmeve  materiale, lëndime të  rënda trupore  pëson e  

dëmtuara S.S, e cila për shkak të natyrës së lëndimeve dërgohet në Emergjencën e Spitalit 

Regjional në Gjilan. 

 

- Me çka ka kryer veprën penale rrezikimi i trafikut publik nga neni 370 paragrafi 8 

lidhur me paragrafin 6 dhe 1 të KPRK-ës. 

 

Andaj gjykata në bazë të nenit 4, 38, 39, 40, 42, 43, 44, 69, 70, 71 dhe 72 të KPRK-ës dhe 

neneve 230 e 364 të KPP-ës, të pandehurin e lartcekur: 

 

E GJYKON 

 

Me dënim me burgim në kohëzgjatje prej 120 (njëqindenjëzet) ditëve, i cili dënim me pëlqimin 

e të pandehurit dhe në bazë të nenit 44 të KPRK-ës, i ZËVËNDËSOHET në dënim me gjobë 

në shumën prej 1200 € (njëmijedyqind euro), të cilën obligohet ta paguajë në afat prej 2 (dy) 

muajve nga dita kur ky aktgjykim të merr formën e prerë. 

 

Nëse i pandehuri nuk dëshiron, nuk mundet ose nuk është në gjendje ta paguaj dënimin me 

gjobë atëherë dënimi  me gjobë do ti zëvendësohet në dënim me burgim në atë mënyrë që për 

çdo 20 € (njëzet euro) do ti caktohet një ditë burgim. 

 

E dëmtuara S.S, për realizimin e kërkesës pasurore juridike udhëzohet në kontest të rregullt 

juridik civil.  

 

Obligohet i pandehuri i lartcekur që të paguaj paushallin gjyqësor në shumën prej 30 € 

(tridhjetë euro) si dhe shumën prej 20 € (njëzetë euro euro) për kompensimin e viktimave të 

krimit të gjitha këto në afat prej 15 ditëve pasi që ky aktgjykim të merr formën e prerë, nën 

kërcënimin e përmbarimit të dhunshëm. 

ARSYETIM 

 

1.Rrjedha e çështjes dhe vlerësimi i marrëveshjeve mbi pranimin e fajësisë 

 

Prokuroria Themelore në Gjilan- Departamenti i Përgjithshëm me datë 05.09.2023 ka ngritur 

aktakuzën me numër PP.II.nr.1249/2023 kundër të pandehurit L.N, nga Gostivari, Republika e 

Maqedonisë së Veriut, për shkak të veprës penale rrezikimi i trafikut publik, nga neni 370 

paragrafi 8 lidhur me paragrafin 6 dhe 1 të KPRK, ndërsa me datë 29.01.2024  pranë kësaj 

gjykate kjo prokurori ka dorëzuar edhe marrëveshjen mbi pranimin e fajësisë me numër 

PP.II.nr.1249/2023 të arritura ndërmjet prokurorit të shtetit në njërën anë si dhe të pandehurit të 

lartcekur me mbrojtësin e tij në anën tjetër. 

 

Me datë 31.01.2024 pranë kësaj gjykate është caktuar dhe mbajtur seanca dëgjimore lidhur me 

pranimin e marrëveshjes mbi pranimin e fajësisë në të cilën kanë prezantuar prokurori i shtetit 

Adnan Hajdari, mbrojtësi i të pandehurit avokati Faton Lakna dhe i pandehuri L.N ndërsa ka 

munguar e dëmtuara S.S, e cila ka qenë e ftuar në mënyrë të rregullt nga ana e gjykatës dhe 

është konstatuar se ftesën e ka pranuar mirëpo mungesën e saj nuk e ka arsyetuar, në këtë 

seancë është shqyrtuar marrëveshja mbi pranimin e fajësisë  me ç’rast pas dëgjimit të palëve 

gjykata ka marrë aktvendim me të cilin ka pranuar marrëveshjen e lartcekur ngase ka 

konstatuar se janë plotësuar të gjitha kushtet ligjore për një gjë të tillë si në kuptim të nenit 230 

paragrafi 17 dhe 18 të KPP-ës, në këtë aspekt gjykata ka konstatuar se marrëveshja mbi 

pranimin e fajësisë të arritur ndërmjet prokurorit të shtetit në njërën anë si dhe të pandehurit me 

mbrojtësin e tij në anën tjetër i përmbush të gjitha kushtet ligjore si dhe e njëjta është arritur në 

bazë të nenit 230 të KPP-ës, po ashtu me rastin e pranimit të kësaj  marrëveshje gjykata ka 

konstatuar edhe faktin se pranimi i fajësisë nga ana e të pandehurit është bërë vullnetarisht pas 

konsultimeve të mjaftueshme me mbrojtësen e tij, se pranimi i fajësisë mbështet në faktet dhe 

prova materiale të cilat i përmban aktakuza siç janë: kallëzimi penal 2023-CR-678, i datës 09 

gusht 2023, raporti i aksidentit, raporti i oficerit, deklarata e të pandehurit L.N, deklarata e të 

dëmtuarës  S.S, raporti mbi automjetin e tërhequr, raporti mjekësor me numër 19182 i datës 08 

gusht 2023, raporti i aksidentit me numër 0281509, skica e vendit të ngjarjes, foto-

dokumentacioni, ekspertiza e komunikacionit e datës 21 gusht  2023, ekspertiza mjeko ligjore 

me numër të referencës  235/2023 e datës 01 shtator 2023 dhe shkresa të tjera e tjera të lëndës, 

po ashtu gjykata në këtë çështje penalo juridike gjeti se nuk ekzistojnë asnjë nga rrethanat e 

parapara nga neni 249 paragrafi 1 e 2 të KPP-ës. 

2.Gjendja faktike e vërtetuar 

Duke u bazuar në të lartcekurat, gjykata vërtetoi këtë gjendje faktike: i pandehuri L.N, e ka 

kryer veprën penale rrezikimi i trafikut publik nga neni 370 paragrafi 8 lidhur me paragrafin 6 

dhe 1 të KPRK-ës, në kohën, vendin dhe mënyrën e përshkruar si në dispozitiv të këtij 

aktgjykimi.    

 

3. Rrethanat që janë marrë për bazë me rastin e shqiptimit të dënimit 

 

Gjykata me rastin e matjes së dënimit ka vlerësuar që të pandehurit duhet ti shqiptohet dënim si 

në dispozitiv të këtij aktgjykimi ngase duke i marrë parasysh të gjitha rrethanat dhe provat të 

cilat gjinden në shkresat e lëndës, ky dënim do të jetë i drejtë, në harmoni me peshën e veprës 

penale, sjelljen dhe rrethanat e kryesit si dhe përgjegjësinë penale të tij ashtu që me rastin e 

matjes së dënimit gjykata ka marrë për bazë edhe rrethanat që ndikojnë në llojin dhe lartësinë e 

dënimit duke u bazuar në nenet 69,70,71 dhe 72 të KPRK-së, ndërsa si rrethanë lehtësuese për 

të pandehurin ka marrë faktin se i njëjti ka arritur marrëveshje mbi pranimin e fajësisë 

përkatësisht ka pranuar fajësinë në një fazë të hershme të procedurës penale, i njëjti është 

penduar dhe ka shfaqur keqardhje për veprimet e tij, i ka kërkuar falje të dëmtuarës, ka 

premtuar se në të ardhmen nuk do të kryej vepra të tilla e as vepra të tjera penale, po ashtu si 

rrethanë lehtësuese për të pandehurin  gjykata mori edhe rrethanat personale të tij për faktin se 

për të njëjtin kjo ishte hera e parë që bie ndesh me ligjin meqenëse më parë nuk ka qenë i 

gjykuar e as dënuar me ndonjë aktgjykim të formës së prerë për çfarëdo vepre penale, ndërsa  

rrethanë rënduese si në kuptim të nenit 70 të KPRK-ës, gjykata mori faktin se i pandehuri ka 

shkaktuar aksident ku nga ky aksident përpos dëmeve materiale në automjet lëndime të rënda 

trupore ka pësuar edhe e dëmtuara S.S, të përshkruara si në ekspertizën mjekoligjore në emrin 

e saj andaj duke u bazuar në të lartcekurat dhe në kuptim të nenit 71 paragrafi 1 nën paragrafi 

1.3 të KPRK-ës, gjykata të pandehurit i shqiptoj dënim si në dispozitiv të këtij aktgjykimi 

gjithnjë duke konsideruar se me dënimin e shqiptuar ndaj tij mund të arrihet qëllimi i dënimit si 

në kuptim të nenit 38 të KPRK-ës, të cilat konsistojnë në parandalimin e të pandehurit nga 

kryerja e veprave penale dhe rehabilitimin e tij, parandalimin e personave të tjerë nga kryerja e 

veprave penale, shprehjen e gjykimit shoqëror për veprën penale dhe ngritjen e moralit dhe 

forcimin e detyrimit për respektimin e ligjit.  

 

 

5. Vendimi lidhur më kërkesën pasurore juridike 

Gjykata duke u bazuar në nenin 462 paragrafi 2 të KPP-ës të dëmtuarën S.S për realizimin e 

kërkesës pasurore juridike e udhëzoi në kontest të rregullt juridiko civil. 

 

5.Vendimi mbi shpenzimet e procedurës penale 

 

Gjykata ka vendosur që të pandehurin ta detyrojë ta paguajnë paushallin gjyqësor në shumën 

prej 30 € (tridhjetë euro) si dhe shumën prej nga 20 € (njëzetë euro) për kompensimin e 

viktimave të krimit, të gjitha këto në afat prej 15 ditëve pasi që ky aktgjykim të merr formën e 

prerë, nën kërcënimin e përmbarimit të dhunshëm. 

          Andaj duke u bazuar në të lartcekura gjykata vendosi si në dispozitiv të këtij aktgjykimi. 

 

GJYKATA THEMELORE NË GJILAN 

Departamenti i Përgjithshëm 

P.nr.660/2023 me datë 05.02.2024 

 

Bashkëpunëtorja profesionale,                                          Gjyqtari i vetëm gjykues, 

Shqipe Kastrati                              Rilind Sermaxhaj 

 

KËSHILLA JURIDIKE: Kundër këtij aktgjykimi mund të paraqitet ankesë në Gjykatën e 

Apelit në Prishtinë, në afat prej 30 (tridhjetë) ditëve nga dita e pranimit të të njëjtit. Ankesa në 

kopje të mjaftueshme i paraqitet Gjykatës Themelore në Gjilan. 


